
Wat beteken dit om ’n gelowige te wees? Waarmee hou gelowiges hulle besig? Wat moet gelowiges doen? Kom ons hoor by Jesus self, Jesus wat vir ons net een opdrag, of in ou taal, een gebod gegee het.

Johannes 13:34, 35
34 Ek gee julle ’n nuwe gebod: julle moet mekaar liefhê. Soos Ek julle liefhet, moet julle mekaar ook liefhê. 35 As julle mekaar liefhet, sal almal weet dat julle dissipels van My is.”

NLV: 34Ek gee julle ’n nuwe opdrag: Julle moet mekaar liefhê; soos Ek julle liefhet, net só moet julle mekaar ook liefhê. 35As julle mekaar liefhet, sal almal daaraan sien dat julle my dissipels is.”

’n Verrassende gedeelte wat ’n hele paar vrae by mens laat opkom, né‽

Dink bietjie by jouself, hoe sal meeste van ons hierdie sin voltooi:
Soos ek jou liefhet, moet jy ...................... MY liefhê!
Ons hoor dit in soveel huwelike, soveel verhoudings – as jy my nie liefhet soos ek jou liefhet nie, eindig dit.

Maar dis nie wat Jesus sê nie:
“Soos Ek julle liefhet, moet julle ..... My liefhê mekaar liefhê.”

Jesus het ons lief! Jesus het my lief! Glo jy dit? Dat Jesus jou liefhet? Soos jy is? Met al jou foute en sondes en verlede? Jesus het MY lief!

Kom ons sê dit almal hardop vir onsself:
JESUS HET MY LIEF!

Hoe het Jesus ons lief?
Vir altyd, sonder ophou: 
Psalm 136:1: “Loof die Here, want Hy is goed. Aan sy liefde is daar geen einde nie.”

Terwyl ons nog sonde doen:
Romeine 5:8, 9: Maar God bewys sy liefde vir ons juis hierin dat Christus vir ons gesterf het toe ons nog sondaars was. 9 Aangesien ons nou vrygespreek is op grond van sy versoeningsdood, staan dit soveel vaster dat ons deur Hom ook van die straf van God gered sal word. 
Ons hoef nie eers van ons sonde ontslae te word nie, ons hoef nie eers ons lewe uit te sorteer nie → sy liefde vergewe ons TERWYL ons nog sondaars was. Maak nie saak hoeveel sondes ek gedoen het of doen nie, ek IS vrygespreek deur sy liefde.

Sodat ons meer soos Hy kan wees:
Kolossense 3:11-17: Hier is Christus alles en in almal. 12 Julle is die uitverkore volk van God wat Hy baie lief het. Daarom moet julle meelewend, goedgesind, nederig, sagmoedig en verdraagsaam wees. 13 Wees geduldig met mekaar en vergewe mekaar as die een iets teen die ander het. Soos die Here julle vergewe het, moet julle mekaar ook vergewe. 14 Bo dit alles moet julle mekaar liefhê. Dit is die band wat julle tot volmaakte eenheid saambind. 15 En die vrede wat Christus gee, moet in julle lewens die deurslag gee. God het julle immers geroep om as lede van een liggaam in vrede met mekaar te lewe. Wees altyd dankbaar. 16 Die boodskap van Christus moet in sy volle rykdom in julle bly. Leer en onderrig mekaar met alle wysheid. Met dankbaarheid in julle harte moet julle psalms, lofgesange en ander geestelike liedere tot eer van God sing. 17 En wat julle ook al sê of doen, sê en doen dit alles in die Naam van die Here Jesus en dank God die Vader deur Hom.

Hoe moet ons mekaar liefhê? 
Soos Jesus!
· Altyd, sonder ophou
· Terwyl jy nie volmaak is nie, terwyl jy nog vol foute en gebreke is
· Sodat jy al hoe meer soos Jesus kan word.

Jesus se liefde gaan nie oor wat ek kry nie, maar oor wat ek gee.
Dit gaan nie oor net aardse vriende wees nie, maar mekaar help om meer soos Jesus te word.
Dit gaan nie oor net vriendelik wees en van mekaar weet nie, maar mekaar in diepte ken en saamleef.

Daarom is dit so belangrik dat ons TYD met mekaar spandeer. Hoor wat lees ek hierdie week op Facebook, van alle plekke:
There is no such thing as "love at first sight." There is lust at first sight, or attraction at first sight, or charm and magnetism at first sight. But love requires knowledge which requires listening which requires relationship which requires time which requires many second sights and second chances. 
– Leonard Sweet

Daar is nie so iets soos ’n private geloof nie. Geloof bind ons aan mekaar, geloof roep ons om mekaar lief te hê, geloof druk ons na mekaar toe – om te luister en te deel en te leer ken en saam te huil en saam te lag en saam te speel.

Dis waarom Nagmaal so belangrik is – Nagmaal bind ons aan mekaar vas. Nagmaal help ons om mekaar lief te hê, maak nie saak wie jy is nie. Of jy ouer of jonger, ryker of armer, man of vrou, wit of swart, Afrikaans of Engels of Zoeloe – ons eet dieselfde brood, drink dieselfde wyn, sit langs mekaar, praat met mekaar, deel met mekaar, wees lief vir mekaar – omdat Jesus my en jou ewe lief het, soos ons is.

Daarom het die eerste kerk elke week Nagmaal gevier, daarom was dit die belangrikste in elke erediens. Want die wêreld leer ons om weg te bly van mekaar af, die wêreld leer ons om mekaar te haat en te kategoriseer en te vermy. Die wêreld leer ons dat jy belangrik is of nikswerd is, dat jy ’n baas of ’n slaaf is.

Nagmaal leer my dat ek ’n kind is – van God!
Nagmaal leer my dat ek ’n broer is, dat ek ’n suster is – van jou!
Nagmaal leer my dat ek geliefd is – deur Jesus!
Nagmaal leer my dat ek lief moet hê – vir jou, maak nie saak wie jy is nie.

Wat gebeur as ons mekaar liefhet?
Wat is die gevolg van so ’n lewe?
As julle mekaar liefhet, sal almal weet dat julle dissipels van My is. (Vers 35)

Hoe weet die wêreld dat ek ’n gelowige is? Hoe weet die wêreld dat ek ’n Christen is? Nie in hoe ek dit vir hulle sê nie, nie in hoe goed ek die Bybel ken nie, nie in hoe baie ek bid of liefdadigheid doen nie. 
In hoe ek met ander gelowiges saamleef IN LIEFDE!

In ’n wêreld van haat en groepvorming en elkeen-vir-homself; in ’n wêreld waar mense hulleself wil onttrek en wegkruip agter fisiese en emosionele mure en heinings; in ’n wêreld waar niemand veilig is te midde van ander nie – in so ’n wêreld word ons geroep om ’n alternatiewe gemeenskap te wees, ’n anderse gemeenskap waar mense wat eintlik nie bymekaar pas nie, vir mekaar lief is. Waar mense wat so van mekaar verskil, so lief kan wees vir mekaar. Waar mense wat so min in gemeen het, soveel tyd saam spandeer, want hulle is broers en susters.

In ’n wêreld wat liefde verstaan as ’n vlietende emosie, as ’n goedkoop kommoditeit, as iets wat eintlik nie werklik bestaan nie, word ons geroep om ’n gemeenskap te wees wat wys dat ware liefde werklik bestaan, Jesus-liefde. Liefde wat nie sin maak nie, want dit kom nie uit die kop uit nie. Liefde wat nie verdwyn nie want dit kom nie uit die hart uit nie. Liefde wat aanhou en oorwin, want liefde kom van God, wat liefde IS!
1 Johannes 4:7-12, 17: “Geliefdes, ons moet mekaar liefhê, want liefde kom van God, en elkeen wat liefhet, is ’n kind van God en ken God. 8 Wie nie liefhet nie, het geen kennis van God nie, want God is liefde. 9 Hiérin is God se liefde vir ons geopenbaar: sy enigste Seun het Hy na die wêreld toe gestuur sodat ons deur Hom die lewe kan hê. 10 Werklike liefde is dít: nie die liefde wat ons vir God het nie, maar die liefde wat Hy aan ons bewys het deur sy Seun te stuur as versoening vir ons sondes. 11 Geliefdes, as dit is hoe God sy liefde aan ons bewys het, behoort ons mekaar ook lief te hê. 12 Niemand het God nog ooit gesien nie, maar as ons mekaar liefhet, bly God in ons en het sy liefde in ons sy doel volkome bereik.”
...
Hiérin het die liefde sy doel volkome met ons bereik: ons het niks te vrees vir die oordeelsdag nie, want in hierdie wêreld lewe ons reeds deur die liefde net soos Jesus. 

Daarom is ons fokusjaar – WEES LIEF VIR MEKAAR!
Daarom vier ons vandag Nagmaal.

Kom ons BELEEF Jesus se liefde – Jesus HET MY lief!
Kom ons wees lief vir mekaar!

Amen.

